
3

Diesch vischnancas rumantschas crodan
Forza finanziala: Retschertga en quatter vischnancas

DA CLAUDIA CADRUVI / ANR

■ Sco suletta vischnanca rumantscha
munta Sent l’onn proxim en ina pli fer-
ma gruppa da capacitad finanziala.
Diesch vischnancas rumantschas cro-
dan en ina gruppa pli flaivla. Gist lezzas
èn pli cuntentas. I para d’esser in mund
sanestrà. L’emna passada ha la regenza pu-
blitgà la forza finanziala da las vischancas.
La classificaziun en tschintg gruppas – fitg
ferma, ferma, mez-ferma, flaivla, fitg
flaivla – vala per ils proxims dus onns e
serva a la gulivaziun da finanzas.

En tut midan 23 vischnancas la grup-
pa, tranter quellas sa chattan indesch vi-
schinadis rumantschs. L’anr ha discurrì
cun trais presidents ed in chanzlist. Quels
che crodan en ina gruppa pli flaivla èn pli
ventiraivels che quels che muntan.

Sent: Effect positiv e negativ
En sasez fissi gea da gratular a Sent. Igl è
la suletta vischnanca rumantscha che
munta en ina classa pli ferma. Ma il capo
communal Albert Mayer è sceptic ed enu-
merescha elements positivs e negativs.

Avant 12 onns saja Sent crudà en la
gruppa fitg flaivla, di Mayer. Alura hajan
ins spargnà, renunzià ad investiziuns ed
haja pajà giu debits. Uschia è Sent puspè
muntà en la gruppa flaivla e l’onn proxim
vegn la vischnanca perfin en la «gruppa
mez-ferma». Quai valitescha Mayer sco
positiv.

Il punct negativ: «Nus tschiffain da-
main contribuziuns.» Quai vala tant per
pauschalas sco per la scola. Ils ultims onns
pajava il chantun 46pertschient dals custs
d’in scolars, l’onn proxim vegni ad esser
be pli 37 pertschient. Tge consequenzas
che quai haja en detagl per il budget stop-
pian ins anc sclerir, di Mayer.

Rona-Tinizong:
Puspè en la gruppa veglia

Auter sa preschenta la situaziun a Rona-
Tinizong. «Nus eran en sasez adina en la
gruppa mez-ferma», di il chanzlistMario
Dosch. Lura haja l’Ovra electrica daTuritg
mussà ora intgins onns gronds gudogns,
uschia ch’ins haja incassà taglia sin gu-

dogn. Entras gliez saja la vischnanca gist
ruschnada en la classa ferma.

Uss che las taglias da l’ovra manchian,
crodian ins puspè en la gruppa mez-fer-
ma. Il chanzlist na vesa gnanca navidas
quest svilup: A partir dal 2014 survegn
Rona-Tinizong dal chantun puspè 37
pertschient dals custs d’in scolar, empè da
mo 28 pertschient sco ils ultims onns.

Mustér: «Per nus èsi positiv»
In interessant fenomen samanifestescha a
Mustér che croda en la gruppa flaivla. Il
president Francestg Cajacob di: «In ele-
ment per la classificaziun è mintgamai il
pe da taglia. Lez influenzescha il pli fitg ils
puncts.»Ma il pe da taglia aMustér è restà
tar 120 pertschient. Era tar las entradas na
datti naginas midadas da num ed il dum-
ber da scolars a Mustér na fa era betg ho-
pers. Pertge vegn la vischnanca lura tutte-
nina classifitgada en ina gruppa pli bassa?

La schliaziun dal lign explitgescha Ca-
jacob sco suonda: Pliras vischnancas
pitschnas cun in aut pe da taglia han fu-
siunà, per exempel en Lumnezia. Uschia
è sa sbassada la media chantunala dal pe
da taglia. Perquai obtegna Mustér intgins
puncts pli pauc, malgrà ch’il pe da taglia
communal è restà sin il medem nivel.

Trists n’è Cajacob tuttavia betg. Entras
la classificaziun pli flaivla creschan las
contribuziuns chantunalas. «Per nus è
quai positiv.» I na dat gea naginas influ-
enzas negativas.

Glion sco cas spezial d’ina fusiun
Fin uss era l’emprima citad al Rain en la
gruppa mez-ferma. En rama da la fusiun
cun ils vitgs dal conturn ha il chantun fixà
che la vischnanca fusiunada vegn a partir
dal 2014 en la gruppa flaivla. Tenor
Franco Hübner, il president transitoric da
Glion, è quai ina chaussa positiva. Ina

gronda vischnanca fusiunada haja da pur-
tar dapli burdis. Ils retgavs da taglia na cre-
schian betg perposta d’ina fusiun. I saja
perquai impurtant ch’ins vegnia da finan-
ziar ils custs. Gliez giaja meglier cun ina
classificaziun bassa.

Quant ditg vala la classificaziun?
Il december tracta il cussegl grond la re-
furmada la gulivaziun da finanzas.Quella
duess remplazzar il sistem vertent. «Igl è
planisà da metter en vigur questa refurma
l’entschatta schaner 2015», scriva la re-
genza en sia communicaziun. Cun il nov
sistem scrudassan lura las gruppas tenor la
forza finanziala. Sche tut succeda tenor il
plan vala la nova classificaziun pia sulet
anc in onn.– Ma il 2009 aveva la regenza
era gia calculà da metter en pe ina nova
gulivaziun da finanzas fin il 2011. La fi-
nala ha i dà in referendum ed ils Gri-
schuns han refusà la midada.

Tgei tschintschavan ei el paradis?
DAD URSICIN G. G. DERUNGS

■ En tgei lungatg conversava Dieus
cunAdam?EdAdamedEvadenter els?
Damondas curiosas – che vegnevan
tschentadas cu il raquen dil paradis
era aunc consideraus sco rapport hi-
storic.Quei eis el daditg buca pli. Mo co
ils emprems carstgauns discurrevan,
cunzun suenter ch’ei eran daventai cul-
ponts, quei di il raquen sez. Il capir ni
buca capir muort «biars lungatgs» vegn
denton pér pli tard al plaid el capetel 11
della Genesis cul mitos della Tuor de Ba-
bel. Mo il «lungatg original» ei cuninaga
vegnius tuccaus dal vierm.

Quei san ins constatar sch’ins legia at-
tentamein il tierz capetel (Gen 3). Ei en-
tscheiva schon cul lungatg della siarp
(Gen 3, 1ss): «Ha Dieus veramein detg
che vus astgeies magliar da buc in pumer
dil curtgin?» La tschontscha della siarp
sprezza en ad Eva il dubi e tschenta ina
damonda apparentamein innocenta, e di
leutier ual era ina manzegna. Eva croda
lien, suonda la logica della siarp e vul cur-
reger quella, aschia ch’ella, la siarp ha us-
sa la pusseivladad da dar novas informa-
ziuns, sias informaziuns. Eva maglia pia
dil pum scumandau e dat è a siu um da
quei fretg. La significaziun pli precisa de
quei simbolissem laschein nus d’ina vart.
Cheu interessescha co ei vegn plidau.
Pertgei cu Dieus damonda Adam «nua
eis ti?», e sch’el hagi forsa magliau dal
fretg scumandau, rispunda quel: «La

dunna che ti has dau ami ha dau dil fretg
dil pumer, ed aschia hai jeu magliau»
(Gen 3, 12). Igl ei ina reproscha fatga a
Diu: «la dunna che ti has dau a mi…».
La responsabladad vegn bessa sil scaffi-
der. E lu secapescha sin la dunna. E quel-
la betta la cuolpa sin la siarp: «La siarp
ha surmenau mei, ed aschia hai jeu ma-
gliau» (v. 13). L’emprema consequenza
dil «puccau original» ei in lungatg scla-
vinau. Ei bettan in sin l’auter la cuolpa.
Ei plaidan il medem lungatg, mo com-
municheschan buc. Sclavinaus ei il die-
ver dil lungatg; tuccada dal vierm ei l’ol-
ma.

Pertgei che la Genesis «refiera» il pro-
blem dil «lungatg sclavinau» sin l’episo-
da della tuor de Babel, quei ei in auter
capetel che vegn duidamein al plaid pli
tard. Lein ussa plitost turnar alla da-
monda originala: Tgei lungatg vegneva
plidaus el paradis? Sin siu viadi atras In-
ferno, Purgatorio e Paradiso entaupa
Dante Adam en persuna (Paradiso
XXVI; in essai sur de quei cant anflan
ins en Umberto Eco, Scritti sul pensiero
medievale, 2012). Las rispostas ded
Adam reflecteschan las ideas ed ils inte-
ress de Dante e siu temps, danunder che
quei lungatg vegni, sch’el seigi daus da
Diu ni buc. Igl Adam deDante s’occupa
buca dil diever sclavinau dil lungatg el
paradis. El rispunda ch’ei eri «l’idïoma
ch’usai e che fei» (v. 114): il lungatg
ch’jeu hai plidau e (mez) creau, e che
quei lungatg seigi denton morts («La

lingua ch’io parlai fu tutta spenta» v.
124), aunc avon che la Tuor de Babel
seigi vegnida construida (vv. 125–126).
Zatgei ei denton restau d’in lungatg ori-
ginal, par’ei, numnadamein egl em-
prem num de Diu «I» (Yod) e lu «El»
(vv. 134–136, aunc oz presents els nums
sco Emmanu-El, Gabri-El etc.). In echo
de quels restass el num nunpronunzia-
bel, il schinumnau tetragram IHVH,
num che schai avon ni da tschei maun
da scadin lungatg human. Tenor la Ca-
bala resta il hebraic plidaus dad Adam e
dils ses suenter la scatschada il prototip
de scadin auter lungatg. In affon la-
schaus persuls senza educaziun lingui-
stica vessi da sez ano plidau hebraic,
tertgav’ins. Igl imperatur illuminau
Friedrich II (†1250) de Suevia ha fatg
far l’emprova, mo il pop mai plidentaus
seigi morts. Lungatg ei relaziun, e senza
relaziun miera in carstgaun.

Lein turnar alla scena dil paradis (Gen
3) ed alla damonda de Diu ad Adam:
«Nua eis ti?» Quei ei buca mo ina da-
monda dil liug, «nua», mobein d’identi-
tad: «Tgei eis ti daventaus?» Cheu en-
tschevess ins a balbegiar sco Adam; nies
lungatg seleischna o. Nus savein che nus
essan avon igl Etern bluts, senza nuot;
«wir sind alle Bettler», scheva Luther.
Michelangelo ha capiu quei en sia pictu-
ra monumentala dil giuvenessendi, mo
nus curclein nossa niuadad avon Diu ed
avon nusezs cul lungatg de stgisas, ni
schizun cul lungatg religius.

